
Tað stendur á gomlum nøglum í pol­
itiska landslagnum. Undir síðstu 
samgongu varð mangan gjøldur 
gjørdur burtur úr arbeiðslagnum 
hjá Kaj Leo Holm Johannesen og 
hansara fólkum í Tinganesi. Tosað 
var um, hvør hevði valdið á hvørjum 
– og at Jørgen Niclasen stýrdi løg­
manni og í veruleikanum var hann, 
sum setti politisku kósina.

Vit fingu »systemskifti« á síðsta 
løgtingsvali. Samgongan tapti stórt, 
og andstøðuflokkarnir vunnu valið. 
Serliga Javnaðarflokkurin gjørdi 
eitt gott hál. Og fyri fyrstu ferð tók 
samlaða andstøðu yvir í Tinganesi.

Men tað er synd at siga, at flokk­
urin hevur dugað at umsett hetta 
álit í verki.

Ilt er at síggja, hvussu topparnir 
í Javnaðarflokkinum stríðast – men 
stór ósemja er á gólvinum í flokki­
num, har hvør hani letur við sínum 
nevi.

Tiltiknu vargarnir á Tvøroyri 
hava gingið sum leysar bumbur alt 
valskeiðið. Eyðvitað er, at stórt trýst 
frá sterkum pengakreftum liggur á 
teimum – og nú kemur enn ein ting­
maður hjá Javnaðarflokkinum, sum 
um tað ikki er nóg katastrofukent í 
flokkinum, og varpar alment út síni 
fyrivarni fyri at taka undir við fiski­
vinnunýskipanini.

Men tað skert ikki burtur, at júst 
fiskivinnunýskipanin er legitimitet­
urin hjá bæði Javnaðarflokkinum 
og allari samgonguni.

Fer loysnin fyri bakka, so kann 
samgonga og Javnaðarflokkur akk­
urát tað sama pakka saman. Tá 
er álitið fokið, og flokkurin kann 
síggja fram til at fáa somu lagnu, 
sum Javnaðarflokkurin fekk í 1994, 
tá fólkið í stórari misnøgd misti álit­
ið á Javnaðarflokkin, sum tódnaði 
niður í helvt, úr 10 niður í 5 tingfólk.

Eingin ynskistøða hjá einum 
floksleiðara – sum uttan iva hevur 
tað sera trupult, og sum má hava 
meira enn Jobs tol við teirri mann­
ing, honum er tillutað at hava ting­
bólkinum.

Hinir báðir samgonguflokkarnir 
tykjast framvegis at ganga í takt, 
tí er hetta uttan iva ein óhaldbar 
støða innanhýsis í samgonguni.

Vilji er ikki til breiða semju í hes­
um  máli á tingi, tað er eyðsæð. Nú 
tveja andstøðuflokkar blóð – tí má 
samgongan orðna sítt stríð innan­
hýsis.

Og tað merkir, at løgmaður hev­
ur uppgávuna at fáa skil í sínum 
egna flokki – sum ikki líkist einum 
vinstrasinnaðum arbeiðaraflokki 
sum vil fólkinum væl – men held­
ur sum ein samling av misnøgdum 
einstaklignum, sum hugsa mest um 
sína egnu køku.

Álitið á Javnaðarflokkin hevur 
ikki verið í størri vanda, enn nú. 

Og ábyrgdin liggur hjá illa skip­
aðu og illa arbeiðandi og misnøgdu 
tingmanning floksins.

Einki skil er í Javnaðar­
flokkinum, nú harðast leikar á

ein flokkur í upploysn?

Í skrivi í gjár boðar fútin frá, 
at hann heldur grundarlag 
vera fyri at fara víðari í kann­
ingararbeiðnum av skatta­
málinum hjá Eik Banka. 

Nógv umrødda skatta­
málið snýr seg um, hvørt 
Eik Banki royndi at villleiða 
skattamyndugleikarnar í 
royndini at fáa ein frádrátt á 
hálva milliard. 

Fútin hevur havt málið 
til viðgerðar, og í dag hevur 
hann tikið støðu til, at ein 
serstøk eind skal kanna mál­
ið, og sostatt er málið tikið 
upp til formella kanning 
hjá politinum. Skrivið er 
soljóðandi:

»Politiið í Føroyum hevur 
avgjørt at byrja kanning­
ararbeiði móti Eik Banka í 
samstarvi við Statsadvokat­
en for Særlig Økonomisk og 
International Kriminalitet. 
Kanningararbeiði skal geva 
grundarlag fyri at meta, um 
tað kann reisast eitt revsimál 
móti bankanum fyri skatta­
undandrátt.

Tað verður sett eitt serligt 
toymi av løgreglufólkum úr 
Føroyum og serfrøðingum 
frá Statsadvokaten for Sær­

lig Økonomisk og Internat­
ional Kriminalitet. Toymið 
skal kanna fráboðanina frá 
Taks um, at EIK Banki (nú P/f 
Betri Banki) í 2011/2012 royndi 
snúgva sær undan skatti fyri 
milllióna upphædd.

Stóri samfelagsligi týdn­
ingurin av málinum ger, 
at alt verður gjørt fyri, at 
grundarlagið at meta um 
málið verður so gott sum yv­
irhøvur gjørligt

Taks meldaði Eik Banka 
til politiið tann 21. september 
2017, eftir at Bárður Larsen 
hevði kannað, hvat fór fram 
viðvíkjandi sakarviðgerðini 
av sjálvuppgávuni hjá bank­
anum fyri árið 2011. Bankin 
er undir illgruna fyri brot á 
skattalógina §139 um skatta­
undandrátt.

Málið er bæði faktuelt og 
løgfrøðisliga sera fløkt. Tí eri 
eg glaður fyri, at Statsadvo­
katen for Særlig Økonomisk 
og International Kriminali­
tet hevur játtað at hjálpa til 
við kanningararbeiðnum. 
Tey eru von við at kanna 
og meta tey allar størstu og 
mest fløktu fíggjarligu revsi­
málini, so tað verður ein stór 
hjálp í hesum málinum.

Við atliti til kanningarar­
beiðið kann eg ikki upplýsa 
nærri um málið og hvussu 
langa tíð kanningararbeiðið 
tekur. 

Eg skal tó undirstrika, at 
málið hevur eina høga rað­
festing sum fylgi av tí sam­
felgsliga týdningi, málið hev­
ur.«

John Kølbæk

Politiið kannar nú Eik 
Banka og skattafrádráttin

Hondbóltssambandið hevur 
í hesum døgum áhugaverda 
vitjan. Ítróttastjórin í danska 
hondbóltssambandinum, 
Morten Hendriksen, og að­
alskrivarin, Morten Stig 
Christensen, eru í Føroyum.

– Teir báðir eru kendir í 
hondbóltsheiminum, og hava 
átt virknan leiklut í stóru 
framgongdini, sum hevur ver­
ið í donskum hondbólti, sigur 
Hondbóltssamband Føroya í 
tíðindaskrivi. 

Morten Stig Christensen 
er eisini kendur sum gamal 
landsliðsspælari, sjónvarps­
vertur og ítróttastjóri í TV2.

Teir báðir fara millum ann­
að at hyggja at dysti í bestu 
mansdeildini, venja U15-
dreingirnar í leikaramenning­
ini hjá HSF og hava fyrilestur 
fyri venjarum o. ø. 

Hóskvøldið er spennandi 
fyrilestur fyri øllum áhugað­
um í høvuðssætinum hjá 
BankNordik, tá Morten Stig 
Christensen fer at hugleiða 
um lív og yrkisleið sína, greiða 
frá um DHF, danskan breidd­
ar- og elituhondbólt, virðini 
o. m. a.

Tiltakið er ókeypis og til 
ber at tekna seg til fyrilesturin 
her: www.banknordik.fo/HSF

– Øll eru vælkomin, sigur 
Hondbóltssambandið.

Serfrøðingar í 
hondbólti vitja HSF

